T GAIT OVER
onderwegens noar t òlle stee

zag ik hom van vèr aal stoan

as ain stuk waark en bezeghaid

as ain stuk dege degelkhaid

symbool van noeit vergoan


en as ain, haalf perbaaiernd, zee:


t zit zus en zo mit mie


dr was stee veur dit en tied veur dat


net of doar aaltied roemte in zat


vroag steld – probleem veurbie

veur mie hestoe der aaltied west
doar heb ik voak van snaard

t gait over – non ligst doar plat

doe grode silo aan raand van stad

t gait over – en t gait haard

dij silo was mokt van woapend beton

veur d aiweghaid doar baauwd

mor al was e meer as iezerstaark

zoon sloper dut vakkundeg zien waark

en om t haart wer t mie benaauwd


van woapend beton was silo mokt


beton vertraauw je, toch?


mor sloper vernailde t hail beton


tot nog allain de woapning ston


is t din joen silo nog?

veur mie hestoe der aaltied west

doar heb ik voak van snaard

t gait over – non ligst doar plat

doe grode silo aan raand van stad

t gait over – en t gait haard


ja, silo zulf dij is ter nog


dat is nog nait veurbie


zolaang dij woapening doar stait


en ook doarnoa, aal zai k hom nait


hai is ter nog veur mie

veur mie bistoe der aaltied nog

dat zai ik nait zo zwaart

dat gait nait over, aal ligst plat

doe grode silo aan raand van stad

dat blift – mor wat ging t ja haard

